Nafarroako Parlamentuko Mahaiak, 2012ko abenduaren 10ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Izquierda-Ezkerra parlamentu-taldeak aurkezturiko mozioa, zeinaren bidez Nafarroako Gobernua premiatzen baita behar diren neurri guztiak diseina eta gara ditzan eskola-porrota eta eskola-abandonua gutxitzeko eta pixkanaka desagerrarazteko.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

José Miguel Nuin Morenok, Izquierda-Ezkerra parlamentu-taldearen eledunak, Legebiltzarreko Erregelamenduarekin bat, honako mozio hau aurkezten du, Osoko Bilkuran eztabaidatu eta bozka dadin.

Eskola-uztearen eta-porrotaren indizea handia da Nafarroan, Estatuko batezbestekoa baino txikiagoa izanda ere. Nafarroako 18 eta 20 urte bitarteko populazioaren % 12k ez du lortu Derrigorrezko Bigarren Hezkuntzako titulua. Pentsatzekoa da pertsona horiek ez dituztela lortu derrigorrezko eskola-curriculumak ezartzen dituen gutxieneko helburuak eta, horrenbestez, ez dituztela gizarteratzeko eta laneratzeko ez eta goi mailako ikasketak jarraitzeko oinarrizkotzat eta beharrezkotzat jotzen diren ezaguerak. Gizarte garatu batek ezin du onartu eskola-porrota, zeina bereziki larria baita irakaskuntzaren derrigorrezko mailetan.

Jada Haur eta Lehen Hezkuntzan, ikasleen zati batek ez ditu garatzen bere gaitasunak bere ahalmenaren arabera, eta Bigarren Hezkuntzan, berriz, egoera hori are larriagoa da. Bestalde, ikasle askok ikasketak uzten dituzte lan merkaturako sarbidea oso mugatua eta lan merkatuaren gaitasun-eskakizunak handiagoak diren honetan.

Ikasleak hezkuntza sistematik baztertuta geratzen badira derrigorrezko etapetan, edo Lanbide Heziketako eta Batxilergoko ikasketak behin hasita uzten badituzte, hori ez da gertatzen, oro har, baliabide ekonomikoen faltagatik edo gaitasun faltagatik.

Eskola porrotaren arrazoiak askotarikoak dira, hala nola curriculumen adostasun falta, edukien hautapen eta sekuentziazio desegokia, eraginkorrak ez diren metodoak, material eta baliabide nahikorik eza..., pertsona bakoitzari dagozkion arrazoiez gain; esaterako, arreta defizita. Arrazoi horiek guztiak aurreikus daitezke, eta ikasketak antola daitezke –eta antolatu behar dira– ikasle guztiek arrakasta lortze aldera.

Agerikoa da eskola porrotak lotura estua duela gizarte-bazterketarekin, halako moduz non sistematik baztertutako ikasleek gero eta zailtasun handiagoak baitituzte gizartean kide aktibo gisa txertatzeko.

Bestalde, bistakoa da egitura eta curriculuma egokiak izanda eta baliabideak nahikoak izanez gero, ez lukeela ez eskola-porrotik ez -uzte goiztiarrik izan beharko.

Horrenbestez, beharrezkoa da prebentzio-neurriak diseinatzea, hala nola aniztasunaren trataera egokia, eskola-curriculumerako sarbide guztiak optimizatuz; baliabide publiko egokiak jartzea, eskola-adineko pertsonen eta hezkuntza-sistemaren beharrei egokituta; edo, esaterako, eskolatzea goiztiarra prebentzio-neuri gisa ezartzea, Nafarroan bi urteko ikasleen % 47,2 bakarrik baitago eskolatua.

Testuinguru horretan, Hezkuntza Kalitatea Hobetzeko Lege Organikoak berreskuratzen ditu, konponbide gisa, Aznarren garaian Hezkuntzaren Kalitateari buruzko Lege Organikoak bultzatzen zituen ibilbide bereiztaileak, ikasleak lehenbailehen hautatu eta sailkatze aldera, hezkuntza-enbor komun bat izateko aukera kenduz. Ibilbide horiek eta sistemaren zurruntasunak ez dute ahalbidetuko eskola-uztea eta -porrota txikitzen; aldiz, lagunduko dute aukera berdintasuna eta hezkuntza-konpentsazioa kentzen. Neurri horiek ez dira eskola-porrotaren aurkakoak, ezarri nahi den hezkuntza-sisteman “porrot eginen luketen” ikasleen aurkakoak baizik.

Erabaki proposamena:

1. Nafarroako Parlamentuak Nafarroako Gobernua premiatzen du beharrezkoak diren neurri guztiak diseinatu eta abian jar ditzan eskola-porrota eta -uztea pixkanaka txikitu eta desagerrarazte aldera eta, horretarako, desberdintasunak konpentsatzeko eta aniztasunari erantzuteko politikak bultza ditzan, ikasle guztiek eskola-arrakasta lor dezaten, kontuan hartu gabe haien jatorria, sexua, arraza, erlijioa edo egoera soziala.

2. Nafarroako Parlamentuak Nafarroako Gobernua premiatzen du 0-3 urteko umeentzako eskola susta ditzan, eskaera osoari erantzunen dioten ikastetxe publikoen sare baten bidez.

3. Nafarroako Parlamentuak Nafarroako Gobernua premiatzen du areagotu dezan ikastetxe publikoetako irakasle kopurua, ikasle guztiei arreta egokia eskaini eta ikasle guztiek eskola-arrakasta izan dezaten.

4. Nafarroako Parlamentuak Nafarroako Gobernua premiatzen du % 10 murriztu dezan ikasgelako ikasle kopurua unibertsitatez kanpoko irakaskuntza-maila guztietan.

